
PREDGOVOR

Istraživanje identiteta sve više postaje sastavni dio naučnih projekata 
u historijskoj nauci u Bosni Hercegovini, premda mi u otvaranju novih 
tema i modela istraživanja obično kasnimo za razvijenijim evropskim hi-

storiografijama. Međutim, u istraživanju identiteta ne kasnimo puno, čemu 
je svjedočanstvo i međunarodna konferencija što ju je Institut za istoriju or-
ganizirao u Sarajevu 25. i 26. septembra 2009, a dvije godine poslije toga 
ovim zbornikom radova predajemo naučnoj javnosti referate sa te konferen-
cije. S obzirom da je riječ o složenoj temi, te da su referati na konferenciji 
bili različitog kvaliteta, čak sa posve oprečnim tezama, odlučili smo objaviti 
sve referate ostavljajući autorima da u kasnijim eventualnim raspravama dalje 
argumentiraju svoje stavove. Samo tri referata sa koferencije nisu uvrštena u 
ovaj zbornik, što je rezultat ne našeg odnosa prema tamo zastupanim tezama, 
nego odnosa samih referenata prema svojim radovima. 

Ključno pitanje od kojega smo krenuli prilikom pripreme konferencije i 
ovoga zbornika uglavnom se svodilo na to da li pažnju usmjeriti na raspravu 
o identitetu Bosne i Hercegovine ili o identitetima u Bosni i Hercegovini. 
Dakako, smatrali smo da treba govoriti i o jednom i o drugom, kako bi se na 
kraju moglo razumjeti šta je Bosna i Hercegovina bila tokom povijesti i šta 
ona danas jeste. Vrijeme je da se konačno odbace pristupi koji govore isključi-
vo o diskontinuitetima u bosanskohercegovačkoj povijesti, kao i teza o Bosni i 
Hercegovini kao “povijesnom krajoliku”, a ne zasebnoj državi i društvu. Ovaj 
zbornik bi mogao dati određeni doprinos tome, ali ostaje da se vidi koji će biti 
njegovi dometi i utjecaj na dalji razvoj naše historijske nauke. 

Važno je naglasiti da radovi u ovom zborniku sadrže stavove iznesene na 
konferenciji, te je već tada postojala mogućnost polemičkih odgovora na izne-

﻿

sene teze. No, vrijeme za polemike nije bilo dovoljno, pa se nadamo da smo 
ovim zbornikom sada otvorili mogućnosti za širu debatu.

Na kraju, želimo zahvaliti Ministarstvu obrazovanja i nauke Federacije 
Bosne i Hercegovine koje je finansijski podržalo konferenciju.

Husnija Kamberović

Husnija Kamberović • Predgovor

